
Предоставляться научные предложения и практические рекомендации по 

развитию регионального управления частного предпринимательства и малого 

бизнеса в Наманганском области. 

To be provided scientific offers and practical recommendations about 

development of regional government of private business and small business in  

Namangan. 

(ЯИМ), ялпи миллий маҳсулот (ЯММ), ҳудудий ривожланиш, жаҳон молиявий-

иқтисодий инқирози, модернизация, диверсификация. 

 

Ўзбекистонда кичик бизнес ва хусусий тадбиркорликни ривожлантириш, 

унинг фаолиятига қулай шарт-шароитлар яратиш мақсадида чора-тадбирлар 

йил сайин кенг кўламда амалга оширилаётгани ҳеч кимга сир эмас. Барчамизга 

маълумки, 2016 йилги иқтисодий дастурнинг энг муҳим вазифалари ва устувор 

йўналишларида ҳам хусусий мулк, тадбиркорлик ва кичик бизнесни жадал 

ривожлантиришга тўлиқ эркинлик бериш, бу соҳа вакиллари манфаатларини 

ҳимоя қилиш деб белгиланганлиги ҳам фикримиз исботидир.  

Бу борада Президентимиз И.А. Каримов таъкидлаганларидек, “Бош 

мақсадимиз – мавжуд қийинчиликларга қарамасдан, олиб бораётган 

ислоҳотларни, иқтисодиётимизда таркибий ўзгаришларни изчил давом 

эттириш, хусусий мулкчилик, кичик бизнес ва тадбиркорликка янада кенг йўл 

очиб бериш ҳисобидан олдинга юришдир”[1]. 

Шу мақсадда 2015 йилнинг 1 январидан бошлаб мамлакатимизнинг барча 

ҳудудларида тадбиркорлик субъектларига «ягона дарча» тамойили асосида 

Давлат хизматлари кўрсатиш ягона марказлари фаолият бошлаб, тадбиркорлик 

субъектларининг муҳандислик-коммуникация тармоқларига уланиши бўйича 

мутлақо янги механизм жорий этилди. Унга кўра, ушбу тармоқлар ишини 

юритадиган ташкилотларнинг ҳудудий корхоналарига техник шартларни 

олишдан тортиб муҳандислик-коммуникация тармоқларига уланишгача бўлган 

барча жараёнларни амалга ошириш ва уларни тадбиркорларга тайёр ҳолда 

топшириш ваколатлари берилди. 

Бундай тадбирларни амалга оширилиши мамлакатимизда ишбилармонлик 

муҳитини яхшилаш борасида олиб борилаётган ишларнинг халқаро иқтисодий 

ташкилотлар томонидан берилган рейтингларида ўз аксини топмоқда. Ушбу 

натижаларни «янги бизнесни қўллаб-қувватлаш» деб аталадиган мезон бўйича 

мамлакатимизни жаҳонда 42-ўринни, тузилган шартномалар ижросини 

таъминлаш бўйича 32-ўринни ва иқтисодий ночор корхоналарга нисбатан 

қўлланадиган банкротлик тизимининг самарадорлиги бўйича 75-ўринни 

эгаллаб турганлигидан англаб етиш мумкин.  

Кичик бизнес ва хусусий тадбиркорликнинг иқтисодиётдаги  аҳамияти 

унинг соҳада рақобат муҳитини таъминлаш, йирик корхоналар учун 

маҳсулотлар етказиб бериш, янги иш ўринларини яратиш ва иккиламчи 

бандликни таъминлаш, бозор тизимининг  мослашувчанлигини ошириш, 

илмий-техникавий инқилобни жадаллаштириш, ресурсларни ишлаб чиқаришга 

сафарбар этиш, солиқ тушумлари ҳажмининг ўсишини таъминлаш, аҳоли 

даромадлари даражасини барқарорлаштириш каби омиллар билан белгиланади.  

Мутахассисларнинг фикрича, тадбиркорликнинг моҳияти ишлаб чиқариш 

натижаларини истеъмолчига эҳтиёж бўйича сотиш ёки хизмат кўрсатишда 

янгиликни олдиндан кўра билган ҳолда ишлаш жараёнидан иборат. Албатта, 

“Тадбиркор” ибораси бўйича иқтисодчи мутахассислар турлича фикр 

билдирсаларда, мазмун моҳияти жиҳатидан ушбу ёндашувлар бир-бирини 

тўлдиради. 

Шу ўринда бир қатор хорижий олимларни “Тадбиркор” тушунчасига 

берган таърифларини келтириб ўтиш лозим. Жумладан:Ж.Б.Сейнинг фикрича, 

тадбиркор - олган даромад унинг меҳнати, ишлаб чиқишни ташкил этганлиги, 

маҳсулотни ўз вақтида сотганлиги учун берилган мукофотдир. А.Смит (1723-

1790йй) тадбиркор-капитал эгаси, у муайян тижорат ғоясини амалга ошириб, 

даромад олиш учун таваккалчилик билан иш бошлайди, чунки капитални 

бирор-бир ишга сарфлаш доимо таваккалчилик билан боғлиқдир. Й.Шумпетер 

(1883-1950) тадбиркорлик фаолиятини капиталистик иқтисодиётни 

ривожланишида, иқтисодий ўсишни таъминлашда катта роль ўйнайдиган 

янгиликларни жорий этишдан иборат, деб, билади: “Вазифаси янги 

комбинацияларни жорий этишдан иборат бўлган хўжалик субъектларини биз 

тадбиркор деб атаймиз”[2]. 

Юқоридаги иқтисодчи олимлар ва иқтисодий адабиётларда келтирилган 

таърифу тавсифларни эътиборга олган ҳолда бизнингча, “Тадбиркор – қонун 

доирасидаги тадбиркорлик фаолиятини бошланишининг ноаниқлиги билан 

юзага келадиган барча таваккалчилик турларини ўз зиммасига олган ҳолда 

минимал йўқотишлар ҳисобига максимал фойда олиш учун ҳаракат қиладиган 

хўжалик юритувчи субъект”–деб таъриф бериш мақсадга мувофиқдир. 

“Ўзбекистон Республикасининг “Тадбиркорлик фаолияти эркинлигининг 

кафолатлари тўғрисида”ги қонунига асосан тадбиркорлик фаолияти – бу 

тадбиркорлик фаолияти субъектлари томонидан қонун ҳужжатларига мувофиқ 

амалга ошириладиган, ўзи таваккал қилиб ва ўз мулкий жавобгарлиги остида 

фойда олишга қаратилган ташаббускорлик фаолияти”-деб таъриф берилган[3].  

Тадбиркорлик фаолияти субъектлари республикамизда ўрнатилган 

тартибга мувофиқ рўйхатдан ўтган юридик ва жисмоний шахслардир. 

Ўзбекистонда тадбиркорлик субъектларининг асосий қисмини кичик 

тадбиркорлик субъектлари ташкил этади. Кичик тадбиркорлик субъектлари 

сифатига кичик корхоналар, микрофирмалар, оилавий корхоналар ва якка 

тартибдаги тадбиркорларни киритиш мумкин.  

Бундан кўринадики, тадбиркор энг аввало, тадбиркорлик фаолиятини 

қандай амалга оширишни, қандай шароитда амалий ҳаракат қилишни, 

тадбиркор олдида учрайдиган тўсиқларни ҳал қилиш йўлларини ва қандай 

ютуқларга эришишни иложи борича олдиндан баҳолай олиши керак. 

Тадбиркордан ишлаб чиқаришни ташкил этишни ҳамда маҳсулот сотишни, 

бозор муносабатлари шаротида юзага келадиган аниқ шароитларни баҳолашни 

ва тўғри йўл танлашни англаб етишни талаб этилади. Чунки, ҳеч ким ҳеч қачон 

тадбиркорга нима қилишни ўргатмайди, оғир пайтларда ёнига келмайди ва бу 

эса ўз навбатида ҳар бир тадбиркорни фақат ўз кучига, билимига ҳамда 

заковатига ишонишига ва суянишига олиб келади. 

Мамлакатимизда ривожланган мамлакатлар тажрибасига суянган ҳолда 

кичик ва хусусий тадбиркорликни ривожлантиришга катта эътибор 

берилмоқда. Буни Ўзбекистон Республикаси Президентининг “Ишбилармонлик 

муҳитини янада тубдан яхшилаш ва тадбиркорликка янада кенг эркинлик 

бериш чора-тадбирлари тўғрисида”ги қароридан ҳам кўриш мумкин[4]. Эркин 

рақобатга тобора кенг имконият яратиш, турли мулкчилик шаклларига бозор 

муносабатларини жаҳон андозалари даражасида ташкил этиш борасида ушбу 

қонун муҳим аҳамият касб этади. Мазкур қарорда кичик бизнес ва хусусий 

тадбиркорлик субъектларининг ривожлантириш бўйича аниқ чора-тадбирлар 

белгилаб берилган. 

Кичик бизнeс ва хусусий тадбиркорликни ривожлантириш орқали 

мaмлaкaтимиздa аҳоли турмуш даражасини яхшилаш, реал даромадларини 

ошириш ва бандлигини таъминлаш бугунги куннинг устувор вазифаларидан 

бири ҳисобланади. Шу боис республикамизда тадбиркорликни ривожлантириш 

учун қулай шароитлар яратилмоқда ва бу ишлар ўзининг ижобий натижаларини 

бермоқда. Жумладан, ҳозирги кунда аҳоли бандлигини таъминлайдиган ва 

унинг асосий даромад манбаи бўлган муҳим бўғин - бу кичик бизнес ва хусусий 

тадбиркорлик ҳисобланади. Дарҳақиқат, кичик бизнес ва хусусий тадбиркорлик 

фаолиятининг кундан-кунга ривожланиши нафақат бандликни таъминлаш, 

балки аҳолининг фаровон турмуш даражасига ҳам ўзининг ижобий таъсирини 

кўрсатиб келмоқда. Айни пайтда шуни ишонч билан айтиш мумкинки, ўз 

меҳнати ва тадбиркорлиги билан даромад топаётган ижтимоий қатлам, 

замонавий тилда айтганда, бизнес - элита шаклланди. Хусусан, 2014 йилда ялпи 

ички маҳсулотни шакллантиришда кичик бизнес ва хусусий тадбиркорлик 

соҳасининг улуши 56 % бўлган бўлса, 2015 йилда эса, бу кўрсаткич 56,7 % ни 

ташкил этди. Бу эса, ялпи ички маҳсулотда кичик бизнесни улуши йилдан-

йилга ортиб бораётганини нафақат мамлакат миқёсида балки, унинг 

ҳудудларида ҳам кўриш мумкин.  

Наманган вилояти ҳудудий бошқарув тузилмасига кўра, 1 та шаҳар ҳамда 

11 та туманлардан ташкил топган бўлиб, ўзининг ҳудудий жойлашувига кўра, 

ҳар бир шаҳар ва туманларда кичик бизнес ва тадбиркорлик фаолиятининг 

ўзига хос йўналишлари мавжуд. Мисол учун, Наманган шаҳрида аҳолининг зич 

жойлашуви ҳамда ҳудуднинг вилоят маркази эканлиги ҳисобга олиниб, хизмат 

кўрсатиш соҳасининг деярли барча йўналишлари фаолият юритса, 

Тўрақўрғонда қурилиш хомашёлари, Косонсойда паррандачилик, Попда 

чорвачилик ва балиқчилик, Чуст туманларида эса металл конструкцияларини 

тайёрлаш ривожланган. 

Кичик бизнес ва хусусий тадбиркорлик корхоналарини ҳудудий 

жойлашишини ҳисобга олган ҳолда, жадал ривожлантириш асосида 

мулкдорлар синфини шакллантириш, тегишли институтлар тизимини барпо 

этиш, кичик бизнес ҳамда хусусий тадбиркорлик фаолияти соҳасига кредит 

ресурсларини кенг жалб қилиш, шу билан бир қаторда хорижий сармояларни 

бевосита олиб кириш учун бир қатор мақбул шароитлар яратилиб 

келинмоқда.Ушбу яратилган шарт-шароитлар ва амалга оширилган чора-

тадбирлар натижасида, вилоятда кичик бизнес ва ҳудудий тадбиркорлик 

фаолияти ривожланиб, унинг ялпи ҳудудий маҳсулот (ЯҲМ)даги улуши ортиб 

бормоқда. 

2008-2009 йилларда Наманган вилоятида кичик бизнес ва хусусий 

тадбиркорликнинг ЯҲМдаги улуши мос равишда 69,7% ва 71% бўлган бўлса, 

2009-2012 йилларга мўлжалланган инқирозга қарши давлат дастурларини 

амалга ошириш, жумладан инқироз шароитида бозор иқтисодиётига тез 

мослашувчан корхоналар сифатида, ушбу соҳага катта эътибор қаратиш 

натижасида 2010 йилда бу кўрсаткич 76% га етди (1-расм). 

 

 
1-расм. Наманган вилояти ЯҲМда кичик бизнеснинг улуши,% да 
Манба: Наманган вилояти статистика бошқармаси маълумотлари асосида 

муаллиф ишланмаси. 

 

Расмдан кўриниб турибдики, 2011, 2012, 2013 ҳамда 2014 йилларда бу 

кўрсаткич мос равишда 76,6% га, 79% га, 79,5% га ҳамда 79,7% га, 2015 йил 

натижасига кўра,бу кўрсаткич 80,2% га етганини кўришимиз мумкин. Таҳлил 

натижаларига кўра, сўнгги 8 йил давомида ЯҲМда кичик бизнеснинг улуши 

10.5 % га ўсганлигини кўришимиз мумкин. ЯҲМда кичик бизнес улиши 

ошишининг омилларидан бири, 2015 йил якуни билан кичик бизнес 

субъектларининг ажратилаётган кредитлар микдори 504,4млрд сўмни ташкил 

этиб, 2008 йилга нисбатан 10 баробар кўпдир. Бу эса, ишлаб чиқаришни 

модернизациялаш ва диверсификация қилишга кенг йўл очиб берилмокда. 

Кичик бизнес ва хусусий тадбиркорликка яратилаётган қулайликлар ва 

преференциялар натижасида, 2015 йил якуни билан Наманган вилоятида ялпи 

ҳудудий маҳсулотнинг 80,2 фоизи айнан кичик бизнес субъектлари ҳиссасига 

тўғри келиши албатта вилоятда бу соҳадаги ислоҳотларни изчиллик билан 

амалга ошириш натижаси деб билиш лозим.  

Вилоятдаги мавжуд имкониятлардан тўла фойдаланган ҳолда, 

иқтисодиётнинг етакчи тармоқларини ҳудудларда мутаносиб ривожлантириш 

мақсадга мувофиқ бўлади. Бунда албатта ҳудудларда, у ёки бу турдаги 

маҳсулотлар ишлаб чиқариш ёки хизматлар кўрсатилиши учун шароит ҳамда 

ресурслар билан таъминланиши катта аҳамият касб этади. Мазкур соҳага 

вилоят туманлари кесимида саноат маҳсулотлари ишлаб чиқариш 

кўрсаткичларининг динамик ўзгариши 2-расмда қуйидагича берилган. 

 

 
2-расм. Кичик бизнес корхоналари томонидан саноат маҳсулотлари ишлаб 

чиқариш динамикаси (фоиз ҳисобида) 
Манба: Наманган вилояти статистика бошқармаси маълумотлари асосида 

муаллиф ишланмаси. 

 

2015 йилда ЯҲМдаги саноат маҳсулотлари ишлаб чиқарилишида 

вилоятдаги Мингбулоқ, Поп, Тўрақўрғон ва Учқўрғон туманларида (мос 

равишда 13.6%, 16.3%, 23.9%, 21.8%) кичик бизнеснинг улуши жами 

кўрсаткичга нисбатан камроқ. Бунга сабаб, хомашё ва электр энергиясини 

етишмовчилиги ҳисобланади. Таҳлилий маълумотларга таяниб, юқоридаги 

туманларда саноат маҳсулотлари ишлаб чиқаришни кучайтириш ҳамда янги 

тадбиркорлик субъектлари фаолиятини йўлга қўйиш лозим. Бунинг учун, 

тадбиркорлар ва ишбилармонларни рағбатлантириш орқали қизиқишларини 

ортириш талаб этилади. 

Кичик бизнес субъектларини молиявий ва кредит йўли билан қўллаб-

қувватлаш мақсадида, тижорат банклари томонидан ҳисобот йилида 504,4 

27,6 6,3
24

39
9,1 7,9

17,2
28,3 6,3

82

16,8

64,1

13,6

69,3 69,6
62,1

16,3
23,9

64,4

21,8

90,9

49,3

61,6

2008 2015

млрд.сўм миқдорида кредит маблағлари ажратилди ва бу кўрсаткич ўтган йилга 

нибатан 130,5 фоиз ўсганлигини кўрасатади. 

Ҳукуматимиз томонидан кичик бизнес субъектларига яратилган имтиёзлар 

ҳамда амалга оширилган чора-тадбирлар натижасида, 2015 йил давомида 

Наманган вилоятида 1617 та кичик корхоналар ташкил этилди. 

Ҳудудий инвестиция дастури доирасида аҳолига замонавий ва сифатли 

хизмат кўрсатиш соҳасида ҳам сезиларли ишлар олиб борилиб, жорий йил 

якуни билан 804 та савдо ва маиший хизмат кўрсатиш шаҳобчалари 

фойдаланишга топширилди. Фойдаланишга топширилган шаҳобчалардан 

асосан 347 та озиқ-овқат ва ноозиқ-овқат дўкони, 57 та савдо ва умумий 

овқатланиш, 14 та дорихона, 25 та кийим тикиш ва таъмирлаш, 40та маиший 

техникаларни таъмирлаш хизмати, 43 та автомобиль ва бошқа техникаларни 

таъмирлаш, 5 та сунъий қопламали футбол ва бошқа спорт майдончаси, 2 та 

меҳмонхона, 107 та гўзаллик салонлари ва сартарошхона ва 189 та бошқа 

турдаги хизмат кўрсатиш шаҳобчалари шулар жумласидандир. Бу ишларга 78,9 

млрд.сўмдан ортиқ капитал маблағлари сарфланди. Натижада, 2776 дан ортиқ 

янги иш ўринлари яратилди. 

Ҳозирги кунда, вилоят иқтисодиёт тармоқларида кичик бизнеснинг улуши 

саноат маҳсулотлари ишлаб чиқариш соҳасида 61,9 фоизни, қишлоқ хўжалиги 

соҳасида 99,2 фоизни, қурилиш ишлари соҳасида 95,2 фоизни, чакана савдо 

айланмаси соҳасида 47,7 фоизни, аҳолига пуллик хизмат кўрсатиш 

соҳасида57,0 фоизни, юк ташиш ва аҳоли ташиш соҳаларига мос равишда 63,4 

ҳамда 81,5 фоизни ташкил этмоқда[5]. 

Наманган вилоятида кичик бизнес ва хусусий тадбиркорликни янада 

ривожлантириш учун қуйидагиларни амалга ошириш лозим деб ҳисоблаймиз. 

1. Кичик бизнес субъектлари томонидан ишлаб чиқарилаётган 

маҳсулотларни ҳамда кўрсатилаётган хизматларни матбуот ва оммавий ахборот 

воситаларида реклама қилишда уларга имтиёзлар бериш. 

2. Кичик бизнес субъектларига ишлаб чиқаришни кенгайтириш мақсадида, 

четдан олиб келинаётган янги технологияларни сотиб олиши учун зарур бўлган 

маблағларни конвертация қилиш жараёнини соддалаштириш. 

3. Тадбиркорларга етарли даражада маслаҳат ва тўғри йўл-йўриқ 

кўрсатиш, керак бўлса уларни ўқитиш ва салоҳиятли кадрлар билан таъминлаш. 

“Ягона дарча” фаолиятини такомиллаштириш ҳамда уларнинг малакасини 

янада ошириш мақсадида, хорижий тажрибаларини алмашган ҳолда семинар-

тренинглар олиб бориш.  

4. Тадбиркорлик тармоқларини кенгайтириш, фаолият кўрсатаётган 

корхоналарни диверсификация қилиш, тадбиркорлар томонидан ишлаб 

чиқарилаётган маҳсулотлар сифатини ошириш, уларни экспорт салоҳиятини 

ривожлантиришда хориж тажрибасини кенг ўрганиш, кадрларнинг малакасини 

ошириш мақсадга мувофиқдир. 

5. Кичик бизнес ва хусусий тадбиркорлик корхоналари билан олий таълим 

ҳамда илмий-тадқиқот институтлари ўртасида инновацион ҳамкорлик 

муносабатларини йўлга қўйиш.  

Хулоса қилиб айтганда, бугунги кунда кичик бизнес ва хусусий 

тадбиркорлик ўзининг иқтисодиётимиздаги ўта муҳим ва салмоқли ҳиссаси, 

роли ва таъсири, содда қилиб айтганда, бошқа ҳеч бир соҳа ва йўналиш ўрнини 

босолмайдиган катта аҳамияти билан давлат ва жамиятимиз ривожида алоҳида 

ўрин эгаллайди. Шунинг учун ҳеч иккиланмасдан айтиш мумкинки, бу соҳани 

ривожлантирмасдан, унга тегишли кўмак ва рағбат бермасдан, зарур имконият, 

имтиёз ва преференциялар яратмасдан туриб, иқтисодиётимизнинг келажагини 

таъминлай олмаймиз. Ички бозоримизни рақобатдош ва сифатли маҳсулотлар 

билан тўлдиришда, бугунги кунда энг долзарб масалалардан бири бўлган 

аҳолимизни, авваламбор, ёшларимизни иш билан таъминлаш ва шу аснода 

уларнинг муносиб даромад топиши, фаровонлигининг ошиб боришига 

эришишда айни шу соҳани тез ва жадал суръатлар билан ривожлантириш энг 

асосий омиллардан бири эканини унутмаслик лозим. Шу маънода кичик бизнес 

ва хусусий тадбиркорлик фаолиятини ривожлантириш келгусида аҳоли 

бандлигини, даромадини ҳамда турмуш фаровонлигини оширишда муҳим 

аҳамият касб этади. 

